
ტესტი ლიტერატურაში 

 

 

 
 

ნოემბერი, 2015 

 

 
შემდეგ გვერდზე გადასასვლელად შეგიძლიათ გამოიყენოთ კლავიატურის მარჯვენა მხარეს განთავსებული ღილაკი:  

 

უკან დასაბრუნებლად  – 

ი ნ ს ტ რ უ ქ ც ი ა 
 

 

გაითვალისწინეთ, გასწორდება მხოლოდ პასუხების ფურცელი! 

პასუხების ფურცლის გაკეცვა დაუშვებელია! 

ტესტის მაქსიმალური ქულაა – 80. 
 

ლიტერატურის ტესტი ორი ნაწილისაგან შედგება: I. ქართული ლიტერატურა; II. წერითი დავალება. 
 

ყურადღებით გაეცანით დავალებებს და შემდეგ შეავსეთ პასუხების ფურცელი.  
 

დაკვირვებით წაიკითხეთ ყოველი დავალების პირობა.  
 

პასუხების ფურცელში წერეთ გარკვევით და იმყოფინეთ პასუხებისათვის გამოყოფილი ადგილები. 
 

შეცდომა შეგიძლიათ გადახაზოთ და გვერდით (ან ზემოთ) დაწეროთ სხვა პასუხი. 
 

ორივე წერითი დავალების შესრულება სავალდებულოა. 
  

გახსოვდეთ: აუცილებელია ყველა პასუხის გადატანა პასუხების ფურცელში! 

გაითვალისწინეთ, არ გასწორდება ის დავალება, რომლის პასუხიც პასუხების ფურცელში საგანგებოდ ამ დავალებისათვის 

გამოყოფილ ადგილას არ იქნება გადატანილი! 
  

ტესტის შესასრულებლად გეძლევათ 4 საათი. 
 

გისურვებთ წარმატებას! 

I. ქართული ლიტერატურა 
 

 

 

 

 

 

 

 

 

 

 

 

(1)  1. გაიხსენეთ იაკობ ხუცესის თხზულება „შუშანიკის წამება“: 

რა მიზნით მივიდა ციხეში სიკვდილის პირას მყოფ დედოფალთან ჯოჯიკი? 

(1)  2. გაიხსენეთ იოვანე საბანისძის თხზულება „აბო თბილელის წამება“: 

კონკრეტულად რის გამოა არაბთა მიერ დაპყრობილ ქართველთა ნაწილი „გუემული და ქენჯნილი“? 

(2)  3. გაიხსენეთ გიორგი მერჩულის „გრიგოლ ხანძთელის ცხოვრება“. 

1. გრიგოლ ხანძთელმა არ ისურვა ეპისკოპოსობა, სამ თანამოაზრესთან ერთად დატოვა ქართლი და ტაო-

კლარჯეთს მიაშურა. რატომ დაყვეს მათ ოპიზაში ორი წელი? 

2. რა უმთავრესი დამსახურება მიუძღვის ეფრემ მაწყვერელს ქართული ეკლესიის წინაშე? 

(6)  4. გაიხსენეთ „ვეფხისტყაოსნის“ პროლოგი. 

1. რა თვისებით გამოირჩევიან პოეტები, რომლებიც დროდადრო თხზავენ მდარე ნაწარმოებებს? 

2. ვის ადარებს რუსთველი იმ პოეტებს, რომლებსაც „არ ძალ-უც სრულ-ქმნა სიტყვათა, გულისა გასაგმირეთა“? 

3. ავტორის აზრით, რა შემთხვევაშია შესაწყნარებელი გასართობი პოეზია? 

4. ვის არ მიიჩნევს რუსთველი მოშაირედ? 

5. რა შემთხვევაში ემსგავსება ქალისა და მამაკაცის მიჯნურობა საღმრთო სიყვარულს? 

6. რატომ უწოდებენ მიჯნურს „შმაგს“? 

(1)  5. გაიხსენეთ „დავით გურამისშვილისაგან საწუთოს სოფლის სამდურავი“. 

როგორ ახასიათებს ავტორი საწუთროს? 

(1)  6. გაიხსენეთ ნიკოლოზ ბარათაშვილის პოემა „ბედი ქართლისა“. 

რამ აღაშფოთა სოფიო, როდესაც სოლომონმა მეფე ერეკლეს გადაწყვეტილება აცნობა? 

(2)  7. გაიხსენეთ ილია ჭავჭავაძის პოემა „განდეგილი“. 

1. განდეგილის აზრით, რა ძალა ბატონობს ადამიანთა ამქვეყნიურ ცხოვრებაში? 

2. რა სასწაულით ამოწმებდა განდეგილი საკუთარი რწმენის სიმტკიცეს? 

(1)  8. გაიხსენეთ ილია ჭავჭავაძის მოთხრობა „მგზავრის წერილები“.  

დაასახელეთ ის უმთავრესი არგუმენტი, რომლის მეშვეობითაც მოხევე უსაბუთებს მგზავრს უწინდელი 

დროის უპირატესობას ახლანდელთან შედარებით. 

(2)  9. გაიხსენეთ აკაკი წერეთლის პოემა „გამზრდელი“. 

1. პოემის რომელ ეპიზოდებში ჩანს, რომ საფარ-ბეგი თავის დანაშაულს ინანიებს? (პასუხი ორი ნაწილისაგან 

შედგება) 

2. რატომ გადაწყვიტა ჰაჯი-უსუბმა თავის მოკვლა? 

(2) 10. გაიხსენეთ ვაჟა-ფშაველას პოემა „ალუდა ქეთელაური“.  

1. ალუდამ ხევსურებს ქისტებთან ბრძოლის ამბავი მოუთხრო. რომელმა სიტყვამ გააოცა და ააღელვა უშიშა? 

2. რა სთხოვა სიზმარში გამოცხადებულმა მუცალმა ალუდას? 

(3) 11. გაიხსენეთ ვაჟა-ფშაველას პოემა „ბახტრიონი“. 

1. რამ გააკვირვა ფშავში ხატობაზე მისული კვირია? 

2. რამ შეაწუხა ლუხუმი, როდესაც კვირიას სიზმარი მოისმინა? 

3. რა მიზნით მივიდა ლელა ლაშქართან? 

(2) 12. კონსტანტინე გამსახურდიას რომანში „დიდოსტატის მარჯვენა“ ფარსმანი ეუბნება მეფე გიორგის: 

„მიწისძვრის მეორე დღეს შევუარე, ავადმყოფი მეგონა, შინ არ დამხვდა ფხოვს გაქცეული. ერთი სურათი 

ვნახე მის მიერ ნახატი, იაკობისა და ღმერთის რკინებაა ზედ გამოსახული. თანაც იცოდე, ღმერთს 

მელქისედეკის თვალები აქვს, ხოლო იაკობს – დამხატველისა“. 

 

1. რა იყო უჩვეულო, ფარსმანის აზრით, ამ ნახატში? (ციტირება დაუშვებელია!) 

2. ფარსმანის რა თვისება ჩანს ამ მონაკვეთში? 

(1) 13. გაიხსენეთ გიორგი ლეონიძის ლექსი „ყივჩაღის პაემანი“. 

თავდაპირველად რა ახსენდება მუხრანთან ჩასაფრებულ ყივჩაღს? 

(2) 14. ყურადღებით წაიკითხეთ მონაკვეთი ჯემალ ქარჩხაძის მოთხრობიდან „იგი“: 

„როცა მარტო იყო იგი, მაშინ არ გრძნობდა მარტოობას; სხვებთან როცა იყო, მაშინ გრძნობდა. კაცები ისე 

უყურებდნენ, როგორც უცხო რამ სულიერს და მის გვერდით ყოფნას ერიდებოდნენ“. 

  

1. განმარტეთ, რატომ უყურებდნენ იგის კაცები, „როგორც უცხო რამ სულიერს“. 

2. გაიხსენეთ, რით დამთავრდა იგისა და ბელადის დაპირისპირება. 

(2) 15. გურამ დოჩანაშვილის მოთხრობაში „კაცი, რომელსაც ლიტერატურა ძლიერ უყვარდა“ ვასიკო კეჟერაძე 

მიმართავს „ხელმძღვანელს“: 

„– მომილოცავს, მომილოცავს, ბედნიერი კაცი ყოფილხართ, ბედნიერი...“  

1. განმარტეთ, რატომ თვლის ხელმძღვანელს ბედნიერად ვასიკო კეჟერაძე. 

2. განმარტეთ, ავტორის რა დამოკიდებულება ჩანს „ხელმძღვანელის“ მიმართ. 

II. წერითი დავალება 
 

 

 

წერითი დავალების ინსტრუქცია: 
 

ყურადღებით გაეცანით დავალებებს და გაიაზრეთ ისინი. 

თუ ნაშრომი დავალებას არ უპასუხებს, მოცემული ტექსტის პერიფრაზია, არ არის შესრულებული არც ერთი მითითება ან 
მოცემული ტექსტი მთლიანობაში არაადეკვატურადაა გაგებული, ანდა ენობრივად იმდენად გაუმართავია, რომ აზრის გაგება 
ჭირს, დაიწერება 0 ქულა და ნაწერი აღარ გასწორდება.  

ნაშრომი შესრულებული უნდა იყოს გასაგები (გარკვეული) ხელწერით. ის მონაკვეთები, რომელთა ამოკითხვაც 

გაძნელდება, არ გასწორდება და თხზულების შეფასებისას მხედველობაში არ იქნება მიღებული. 

ორივე წერით დავალებას თან ახლავს სამ-სამი მითითება. ამ მითითებებს უნდა უპასუხოთ ისე, რომ თხზულება 

აზრობრივად ერთიანი, მთლიანი გამოვიდეს და არ იყოს კითხვებზე ცალ-ცალკე გაცემული პასუხების მექანიკური ჯამი ან 

მოცემული ტექსტის პერიფრაზი (თუნდაც მთელი თხზულების შინაარსის გადმოცემა). გაითვალისწინეთ, რომ დავალების 

მითითება შესრულებულად არ ჩაითვლება, თუ მასზე მხოლოდ ერთი-ორი წინადადებით იქნება პასუხი გაცემული. 

ჩამოაყალიბეთ თქვენი აზრი ნათლად, მკაფიოდ, დეტალურად და დასაბუთებულად. ნაშრომი შეფასდება იმის მიხედვით, 

თუ რამდენად ჩანს მასში არგუმენტირებისა (მაგალითებით საკუთარი მოსაზრებების დასაბუთების) და დამოუკიდებელი 

აზროვნების უნარი და არა იმის მიხედვით, ემთხვევა თუ არა თქვენი პოზიცია საყოველთაოდ აღიარებულ თვალსაზრისს. 

მსჯელობა უნდა იყოს ლოგიკურად გამართული და აბზაცებით დანაწევრებული; უნდა დაიცვათ სალიტერატურო ენის 

ნორმები. 

პასუხების ფურცელში დაშვებული შეცდომა გადახაზეთ, ფრჩხილებში ნუ ჩასვამთ და ნურც დაჯღაბნით. 

თითოეული წერითი დავალების მაქსიმალური ქულაა 25. 

დავალება N 1 
 

 

ყურადღებით წაიკითხეთ მონაკვეთები ვაჟა-ფშაველას პოემიდან „ალუდა ქეთელაური“: 
 

„ვის ამწყალობნებ, ალუდავ, 

ამა კურატით შავითა? – 

ჰკითხავს ალუდას ხუცესი 

გადაწეულის მკლავითა...“ 

„ეგ სამხვეწროა, ბერდიავ, 

ძოღან მოკლულის ქისტისა. 

მუცალს ეტყოდენ სახელად. 

მაუნათლავის შვილისა...“ 

„ქისტისად საკლავის დაკვლა 

კარგად არ მოგიხდებისა.  

მამით არ მოდის ანდერძი, 

პაპით და პაპის-პაპითა, 

გონთ მოდი, ქრისტიანი ხარ, 

ურჯულოვდები მაგითა!..“ 

„ზღვენსა ნუ გამიმსუბუქებ, 

მადლი თუ გწყალობს ღვთისაო, 

ყმა ვარ მეც გუდანისჯვრისა, 

ხევსური თქვენის წყლისაო, 

მითამ ერთნი ვართ, ბერდიავ, 

მცხოვრებნი ერთის მთისაო?!“ 

„ტყუილად სცდები ალუდავ, 

ტყუილად იცვეთ პირსაო!..“ 

გაჯავრდა ქეთელაური, 

ფერი დაიდვა მგლისაო; 

ხელი დაიკრა ფრანგულსა, 

შუქი ამოხდა მზისაო, 

უქნივა მოზვერს ქედზედა, 

თავი მოგორავს ძირსაო... 

ბერდია ჯაგარაშლილი 

ხალხისკე იზამს პირსაო. 

„გაგონილაა, – იძახდა, – 

ასრე აგდება რჯულისა?! 

საკლავს თვითონ ჰკლავს ალუდა, 

მამხსენე ქისტის სულისა. 

ხალხო, მინდარის გავიგო 

პასუხი თქვენის გულისა. 

დაჯარდით, ხევსურთშვილებო, 

ყველანი – დიდნი, მცირენი,  

სამართალი ვქნათ, ვუმტვრიოთ 

ალუდას სახლის დირენი! 

ნუ დაინანებთ, ექმნენით 

ცოლ-შვილის ამატირენი. 

მოკვეთილ იყოს, სხვა ქვეყნის 

ცა-ღრუბლის შანამზირები!“ 

ყურადღებით წაიკითხეთ მონაკვეთები რიჩარდ ბახის მოთხრობიდან „თოლია ჯონათან ლივინგსტონი“:  
ფრენა ჯონათან ლივინგსტონს ყველაფერს ერჩია. მაგრამ იგი ხვდებოდა, რომ მის ამ გატაცებას სხვა 

ფრთოსნები კეთილი თვალით არ შეხედავდნენ. თვით მისი მშობლებიც ვერ ფარავდნენ შეშფოთებას, როცა 

ჯონათანი მთელი დღეებით მარტოვდებოდა, თავისთვის ვარჯიშობდა, რატომღაც წყლის ზედაპირთან 

დაფრინავდა. 

იგი ვერაფრით მიმხვდარიყო, რატომ ჩერდებოდა ჰაერში მეტხანს, როცა წყლიდან ცალი ფრთის სიმაღლეზე 

მიფრინავდა და რატომ ეხარჯებოდა ამ დროს ნაკლები ენერგია. დაჯდომისას, ჩვეულებრივ, ორი ფეხით 

დგაფუნით კი არ ჩადიოდა წყალში, არამედ მკვრივად აკეცილი ფეხებით წყლის ზედაპირზე გასრიალდებოდა 

ხოლმე და გარშემო მდოვრე ნაკადებს გაიყოლებდა. როცა მან ნაპირზეც დაიწყო ქვიშაზე სრიალი და ნაკვალევის 

ნაბიჯით ზომვა, მშობლები მართლაც სერიოზულად აღშფოთდნენ. 

– რატომ, ჯონ? – ჰკითხა დედამ, – რატომ ისე არ იქცევი, როგორც ყველა?.. რატომ არაფერსა ჭამ? ჯონ, შენგან 

ცარიელი ბურტყლი და ძვლებიღა დარჩა.  

– ვიყო ძვალი და ტყავი, მე ეგ სულაც არ მადარდებს, დედილო. მე მინდა ვიცოდე, რა შემიძლია ვაკეთო 

ჰაერში და რა არა, ეს არის და ეს. უბრალოდ, მინდა ვიცოდე.  

– მომისმინე ჯონათან, – უთხრა მამამ დაყვავებით. – სწავლა თუ გსურს, ჯობს საკვების მოპოვება ისწავლო. 

ფრენა, რა თქმა უნდა, ძალიან კარგია, მაგრამ მარტო ფრენით ხომ ვერ გაძღები. ნუ დაივიწყებ – იმიტომ დაფრინავ, 

რომ ჭამო. 

ჯონათანმა თანხმობის ნიშნად თავი დაუქნია. რამდენიმე დღეს იგი მართლაც ცდილობდა სხვა თოლიებივით 

მოქცეულიყო: გაჰკიოდა და თანამოძმეებს ეკინკლავებოდა ნავსადგომებსა და თევზსაჭერ გემებთან, ყვინთავდა 

თევზისა და პურის ნატეხების დასაჭერად. არაფერი გამოუვიდა. 

– რა უაზრობაა, – გაიფიქრა მან... – ამ დროს ხომ ფრენის შესწავლას მოვახმარდი. მაინც რამდენი რამ მაქვს 

შესაცნობი! 

არ გასულა ცოტა ხანი და ჯონათანი ისევ მარტო იყო შორს, ზღვაში: მშიერი, გახარებული, აღტყინებული. 

ამჯერად ფრენის სისწრაფეს ამუშავებდა და ერთი კვირის ვარჯიში საკმარისი გამოდგა, რომ სიჩქარის შესახებ 

მეტი სცოდნოდა, ვიდრე ყველაზე სწრაფ თოლიას ამქვეყნად... 

თოლიები ერთად შეჯგუფებულიყვნენ – სათათბირო შეკრებილიყო. ჩანდა, დიდხანს ისხდნენ ასე. მართლაც, 

მის გამოჩენას ელოდნენ. 

„ჯონათან ლივინგსტონ! დადექი ცენტრში!“ – გაისმა უხუცესის მედიდური ხმა. ცენტრში ჩადგომა ან უდიდეს 

შერცხვენას, ან უდიდეს პატივს ნიშნავდა. ამგვარ პატივს თოლიები მხოლოდ გამორჩეულ ბელადებს მიაგებდნენ. 

„ეჭვი არაა, გუნდმა ამ დილით, საუზმობისას, ჩემი გარღვევა შეამჩნია, – გაიფიქრა თოლიამ. – მაგრამ ასეთი 

პატივი რა საჭიროა. მე ბელადობა სულაც არ მინდა. მე მხოლოდ ის მინდა გავუზიარო, რაც აღმოვაჩინე, ის 

უსაზღვრო სივრცეები დავანახვო, ჩვენ წინ რომ გადაშლილა“. 

ჯონათანი ცენტრში დადგა.  

„ჯონათან ლივინგსტონ, შენი თანაგუნდელების წინაშე შერცხვენილად ცხადდები!“ – განაცხადა უხუცესმა. 

თითქოს თავში კეტი ჩასცხესო. მუხლებში სისუსტე იგრძნო, ბუმბული ჩამოეშალა, ყურებში რაღაც 

გუგუნებდა. სამარცხვინო ცენტრი? შეუძლებელია! გარღვევა! ეტყობა ვერ გაიგეს! ისინი შეცდნენ, აშკარად 

შეცდნენ!  

„...დაუფიქრებლობისა და უპასუხისმგებლობის გამო, იმისთვის, რომ თოლიების და ოჯახის ღირსება და 

ადათი შელახე...“ – ზვიადად განაგრძობდა ხმა. 

სამარცხვინო ცენტრი გუნდიდან გაძევებას და შორეულ კლდეებზე მარტოდმარტო გადასახლებას ნიშნავდა: 

„...მოვა დრო, ჯონათან ლივინგსტონ, როცა მიხვდები, რომ უპასუხისმგებლობა არაფერს გარგებს. ცხოვრების 

არსი ჩვენთვის უცნობი და შეუცნობადია, ერთია მხოლოდ ნათელი – ამქვეყნად იმიტომ მოვსულვართ, რომ 

ვჭამოთ და იქამდე ვიცოცხლოთ, სანამ გავძლებთ“. 

თოლიები სათათბიროს, როგორც წესი, არასოდეს ეკამათებიან, ჯონათანის ხმამ კი სიჩუმე დაარღვია: – 

უპასუხისმგებლობა? ძმებო! – წამოიძახა მან. – რა არის უპასუხისმგებლობა? ის რომ არსებობის უმაღლეს აზრს, 

დანიშნულებას ჩავწვდი და მას ვიცავ? ათასწლეულები გადის, დავყიალებთ თევზის საძებნელად. ახლა ჩვენმა 

ცხოვრებამ სხვა აზრი შეიძინა – ცხოვრება შეცნობაა, აღმოჩენაა, თავისუფლებაა! გამომცადეთ, მომეცით 

საშუალება გაჩვენოთ, რას მივაღწიე... 

გუნდი თითქოს გაქვავდაო. 

– შენ აღარ ხარ ჩვენი ძმა, – ერთხმად ჩაილაპარაკეს თოლიებმა, მედიდურად დაიხშეს ყურები და ზურგი 

აქციეს. 

ჯონათანმა დარჩენილი დღეები სიმარტოვეში გაატარა. შორეულ კლდეებზე არ გაჩერებულა, უფრო იქით 

გადაფრინდა. მარტოობა არ ადარდებდა, იმაზე წუხდა, რომ თოლიებმა არ ისურვეს დაეჯერებინათ ფრენის 

სიდიადე, არ ისურვეს თვალის გახელა და დანახვა... მარტოკას მოუწია იმით სარგებლობა, რისი განდობაც მთელი 

გუნდისთვის სურდა. ჯონათანმა ფრენა ისწავლა და არ ნანობდა, ამ ფასად რომ დაუჯდა... 

სამი თვეც არ გასულა, ჯონათანს ექვსი მოსწავლე შეემატა. „ფრენა სიხარულის მომნიჭებელია!“ – ამ უცხო 

აზრს გაეტაცა ყველა და გაეძევებინათ კიდეც გუნდიდან... 

– თოლიას აქვს ფრენის უფლება, იგი თავისი არსებით თავისუფლებისთვისაა მოწოდებული, – თქვა 

ჯონათანმა. – ერთადერთი ჭეშმარიტი კანონი ისაა, რომელსაც თავისუფლებისკენ მივყავართ, სხვა არ არსებობს. 
 

 

(თარგმნეს გ. კვანტალიანმა და ნ. ბათლიძემ). 

გააანალიზეთ მოცემული ტექსტები შემდეგი მითითებების მიხედვით: 

 იმსჯელეთ, რა არის ვაჟა-ფშაველას ტექსტის მთავარი სათქმელი და რა მხატვრული საშუალებებითაა იგი 

გამოხატული.  

 იმსჯელეთ, რა არის რიჩარდ ბახის ტექსტის მთავარი სათქმელი და რა მხატვრული საშუალებებითაა იგი 

გამოხატული. 

 იმსჯელეთ, რა აქვს ამ ორ ტექსტს საერთო და რა განასხვავებს მათ. 

თქვენი თვალსაზრისი დაასაბუთეთ! 

დავალება N 2 
 

წერილში „საქართველოს მოამბეზედ“ ილია ჭავჭავაძე აღნიშნავს: 

„ბევრნი არიან ჩვენში იმისთანანი, რომელნიც ცდილობენ ჩვენის ცხოვრების სიბოროტის დამალვასა, ეგ იმათ 

მოსდით ქართველების უმეცარ სიყვარულისა გამო, ის კი არ იციან, რომ დიდი ხანია არის ჩვენში გლეხური 

ანდაზა: მოყვარეს პირში უძრახე, მტერს პირს უკანაო... საბედნიეროდ არიან ჩვენში იმისთანა პირნიც, რომელთაც 

ჩვენზედ უკეთ იციან, რომ ვინც შენიშნავს მართლად სხვის ნაკლულოვანებას, შეიძლება მასვე უნდოდეს 

გასწორება და სიკეთე მისი. რაც უფრო მკაფიოდ და დაუნდობლად არის გამოთქმული ბოროტება და 

ნაკლულოვანება ცხოვრებისა, ზოგჯერ მით უფრო სჩანს გამომთქმელის გულის სიმხურვალე, მოუთმენელი, 

ცხარი წადილი გასწორებისა“. 
 

 

არგუმენტირებული მსჯელობით დაასაბუთეთ ან უარყავით ეს მოსაზრება: 
 

 თქვენ მიერ შესწავლილი მხატვრული ლიტერატურიდან მოიყვანეთ ერთი ან რამდენიმე არგუმენტი 

მოცემული მოსაზრების გასამყარებლად ან უარსაყოფად. 

 იმსჯელეთ თქვენ მიერ დასახელებული ნაწარმოების მხატვრული ღირსებების შესახებ. 

 ჩამოაყალიბეთ თქვენი პიროვნული პოზიცია (ახსენით, რატომ ეთანხმებით ან არ ეთანხმებით ილია 

ჭავჭავაძის მოცემულ თვალსაზრისს). 

თქვენი თვალსაზრისი დაასაბუთეთ! 


